
One bone anéye à tortos ! 
 
Trwès p’tits mots qu’on va spaude dès cints èt dès cints côps, cès djoûs ci ! 
Pace qui poqwè ? Pace qui c’è-st-one abitude. Pace qui c’è-st-one ûsance. 
Portant, s’on vout bin sondjî pus lon, ça d’vreut yèsse l’ocâsion d’ fé brotchî 
s’ keûr. Et tûzer à tos lès cis qu’aurint vraîmint dandjî d’one miète di pus qu’ 
tos nos bons sowaîts. Sayî qu’ tot l’ monde eûche si p’tite blame : li ci qu’èst 
là dins s’ lét èt n’è sawè rèche, pace qui lès-ans … pace qui l’ maladîye … li 
ci qu’a pièrdu s’-t-ovradje, pace qui l’ chance lî a toûrné l’ cu… li ci qui s’ 
ritrouve mièrseû t’t-avau l’ frèdeû. 
Li prumî djoû d’ l’anéye, ça duvreut yèsse djoû d’ fièsse po tortos. 
Maleureûsemint, « pont d’ chance » èst tofêr là po s’ vinu dârer su onk ou 
su l’ôte ! 
Pont d’ chance ? Et si ç’ sèreut nos-ôtes, li chance ? Nos-ôtes què l’s-îreut 
r’chandi. Lèzî d’ner on p’tit bokèt d’ cougnou, on p’tit bokèt d’ nosse keûr … 
Et si ç’ sèreut vraîmint … one bone anéye !... 

